
2006 елның 28 апреле                                                                     №32-ТРЗ

«Чаллы шәһәре» муниципаль берәмлегенең җирле үзидарә  

органнарына  халыкка транспорт хезмәте күрсәтүне оештыру  

өлкәсендә  дәүләт вәкаләтләрен  бирү турында
ТАТАРСТАН РЕСПУБЛИКАСЫ ЗАКОНЫ

Татарстан Республикасы 

Дәүләт Советы тарафыннан 

2006 елның 30 мартында 

кабул ителде
Әлеге Закон «Россия Федерациясендә җирле үзидарә оештыруның гомуми принциплары турында» 2003 елның 6 октябрендәге 131-ФЗ номерлы  Федераль закон, «Татарстан Республикасында җирле үзидарә турында» 2004 елның 28 июлендәге 45-ТРЗ номерлы Татарстан Республикасы Законы, Россия Федерациясенең һәм Татарстан Республикасының башка норматив хокукый актлары нигезендә «Чаллы шәһәре» муниципаль берәмлегенең җирле үзидарә органнарына (алга таба – җирле үзидарә органнары) халыкка транспорт хезмәте күрсәтүне оештыру өлкәсендә Татарстан Республикасы дәүләт вәкаләтләре (алга таба – дәүләт вәкаләтләре)  бирә. 

1 статья. Җирле үзидарә органнарына бирелүче дәүләт вәкаләтләре 

Җирле үзидарә органнарына тимер юл, эчке су юлы транспортында (шәһәр яны һәм муниципальара элемтә) халыкка хезмәт күрсәтүне оештыру буенча дәүләт вәкаләтләре бирелә. 

2 статья. Җирле үзидарә органнарына тапшырылган дәүләт вәкаләтләрен гамәлгә ашыру тәртибе 

Җирле үзидарә органнары тапшырылган дәүләт вәкаләтләрен федераль законнар, Татарстан Республикасы законнары, Россия Федерациясенең һәм Татарстан Республикасының халыкка транспорт хезмәтен күрсәтүне оештыру өлкәсендәге мәсьәләләрне регламентлый торган  башка норматив хокукый актлары һәм әлеге Закон нигезендә гамәлгә ашыра. 

3 статья. Җирле үзидарә органнарына бирелә торган дәүләт вәкаләтләренең чоры

Җирле үзидарә органнарына дәүләт вәкаләтләре чикләнмәгән чорга бирелә.
4 статья. Җирле үзидарә органнарына тапшырылган дәүләт вәкаләтләрен финанс белән тәэмин итү 
1. Җирле үзидарә органнарына тапшырылган дәүләт вәкаләтләрен финанс  белән тәэмин итү Татарстан Республикасы бюджетыннан «Чаллы шәһәре» муниципаль берәмлеге бюджетына бирелә торган субвенцияләр исәбеннән гамәлгә ашырыла.

2.  Җирле үзидарә органнары тарафыннан дәүләт вәкаләтләрен гамәлгә ашыру өчен җирле бюджетка бирелә торган субвенцияләрнең гомуми күләмен билгеләү өчен нормативлар исәпләп чыгару әлеге Законның кушымтасындагы  «Чаллы шәһәре» муниципаль берәмлеге бюджетына халыкка транспорт хезмәте күрсәтүне оештыру өлкәсендә дәүләт вәкаләтләрен гамәлгә ашыруга Татарстан Республикасы бюджетыннан бирелүче субвенцияләр күләмен  исәпләп чыгару методикасы нигезендә  башкарыла.

3. «Чаллы шәһәре» муниципаль берәмлеге бюджетына җирле үзидарә органнары тарафыннан дәүләт вәкаләтләрен гамәлгә ашыру өчен бирелә торган субвенцияләр күләме чираттагы финанс елына Татарстан Республикасы бюджеты турында Татарстан Республикасы законы белән билгеләнә.

5 статья. Дәүләт вәкаләтләрен гамәлгә ашыру өчен җирле үзидарә органнарына бушлай файдалануга тапшырыла торган матди чаралар

1. Татарстан Республикасы милкендәге матди чаралар, әлеге Законда каралган дәүләт вәкаләтләрен гамәлгә ашыруны тәэмин итү кирәк булган очракта, Тапшырыла торган матди чаралар исемлеге нигезендә җирле үзидарә органнарына бушлай файдалануга тапшырыла.

Тапшырыла торган матди чаралар исемлеген әзерләү, аны раслау һәм матди чараларны тапшыру турында карар кабул итү Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органының җирле үзидарә органнары тәкъдимнәрен исәпкә алып әзерләнгән мөрәҗәгате нигезендә Татарстан Республикасы башкарма хакимиятенең мөлкәти мөнәсәбәтләр өлкәсендә вәкаләтле органы тарафыннан гамәлгә ашырыла.

2. Җирле үзидарә органнары үзләренә тапшырылган дәүләт вәкаләтләрен гамәлгә ашыру өчен муниципаль берәмлек уставында каралган очракларда һәм тәртиптә өстәмә рәвештә үз матди чараларыннан файдаланырга хокуклы.
6 статья. Җирле үзидарә органнары дәүләт вәкаләтләрен гамәлгә ашырганда Татарстан Республикасы дәүләт хакимияте органнарының хокуклары һәм бурычлары 

1. Җирле үзидарә органнары тапшырылган дәүләт вәкаләтләрен гамәлгә ашырганда Татарстан Республикасының дәүләт хакимияте органнары түбәндәгеләргә хокуклы:

1) тапшырылган дәүләт вәкаләтләрен гамәлгә ашыру  мәсьәләләре буенча үтәлүе мәҗбүри булган норматив хокукый актлар кабул итәргә һәм аларның үтәлешен тикшереп торырга; 

2) дәүләт вәкаләтләрен гамәлгә ашыру  барышында җирле үзидарә органнары яисә аларның урындагы затлары тарафыннан җибәрелгән хокук бозуларны бетерү буенча, шул исәптән әлеге Закон таләпләрен бозуларны бетерү буенча, язма күрсәтмәләр бирергә; 

3) дәүләт вәкаләтләрен  гамәлгә ашыру мәсьәләләре буенча җирле үзидарә органнары эшчәнлеген  җайга салырга; 

4) дәүләт вәкаләтләрен гамәлгә ашыруга бәйле документларны,  мәгълүматны  һәм материалларны соратып алырга.

2. Җирле үзидарә органнары дәүләт вәкаләтләрен гамәлгә ашырганда Татарстан Республикасы дәүләт хакимияте органнары түбәндәгеләрне үтәргә тиеш:  

1) дәүләт вәкаләтләрен гамәлгә ашыру өчен кирәкле матди чараларны  җирле үзидарә органнарына түләүсез файдалануга тапшырырга; 

2) дәүләт вәкаләтләрен гамәлгә ашыру мәсьәләләре буенча җирле үзидарә органнарының  тәкъдимнәрен карарга; 

3)  җирле үзидарә органнары  тарафыннан дәүләт вәкаләтләрен гамәлгә ашыруны, шулай ук шушы максатларга бирелгән матди һәм финанс чараларыннан файдалануны тикшереп торырга; 

4)  дәүләт вәкаләтләрен гамәлгә ашыру мәсьәләләре буенча  мәгълүматны җирле үзидарә органнарына аларның  соравы буенча бирергә; 

5) дәүләт вәкаләтләрен гамәлгә ашырганда җирле үзидарә органнарына консультатив, оештыру һәм методик ярдәм күрсәтергә. 

7 статья. Дәүләт вәкаләтләрен гамәлгә ашырганда җирле үзидарә органнарының  хокуклары  һәм бурычлары 

1. Җирле үзидарә органнары дәүләт вәкаләтләрен гамәлгә ашырганда түбәндәгеләргә хокуклы: 

1) дәүләт вәкаләтләрен гамәлгә ашыру мәсьәләләре буенча актлар чыгарырга;

2) дәүләт вәкаләтләрен гамәлгә ашыру өчен финанс елы дәвамында көтелә торган чыгымнар күләме расланган нормативлар белән чагыштырганда үзгәргән очракта, тиешле нормативны төгәлләштерү өлешендә Татарстан Республикасы бюджетын төзү һәм үтәү вәкаләтләренә ия булган органга нигезләнгән тәкъдимнәр җибәрергә;

3) дәүләт вәкаләтләрен  гамәлгә ашыруга бәйле эшчәнлекне камилләштерү буенча Татарстан Республикасы дәүләт хакимияте органнарына билгеләнгән тәртиптә тәкъдимнәр кертергә;

4) дәүләт вәкаләтләрен гамәлгә ашыру мәсьәләләре буенча Татарстан Республикасы дәүләт  хакимияте органнарында консультатив һәм методик ярдәм алырга.

2. Җирле үзидарә органнары дәүләт вәкаләтләрен гамәлгә ашырганда түбәндәгеләрне үтәргә тиеш:

1) дәүләт вәкаләтләрен гамәлгә ашыру эшчәнлеген башкару буенча җирле үзидарәнең махсус вәкаләтле органнарын һәм җирле үзидарәнең урындагы затларын  билгеләргә;

2) дәүләт вәкаләтләрен гамәлгә ашыру өчен тапшырылган  матди чараларны исәпкә алып барырга һәм алардан тиешенчә файдалануны тәэмин итәргә;

3) дәүләт вәкаләтләрен гамәлгә ашыру өчен бүлеп бирелгән финанс чараларыннан максатчан   файдаланырга;

4) дәүләт вәкаләтләрен гамәлгә ашыру һәм финанс чараларын тоту турында Татарстан Республикасы башкарма хакимиятенең вәкаләтле органнарына  хисаплар бирергә;

5) җирле үзидарә органнары тарафыннан дәүләт вәкаләтләрен гамәлгә ашыруны  тикшереп торуда Татарстан Республикасы башкарма  хакимиятенең вәкаләтле  органнарына кирәкле  ярдәмне күрсәтергә;

6) дәүләт вәкаләтләрен гамәлгә ашыру туктатылган очракта, файдаланылмаган финанс чараларын, шулай ук матди чараларны кайтарып бирергә.  

8 статья. Дәүләт вәкаләтләрен гамәлгә ашыру турында җирле үзидарә органнарының хисап бирү тәртибе

Шәһәр яны юлларында халыкка автомобиль транспортында (җиңел таксилардан тыш) транспорт хезмәте күрсәтүне оештыру буенча җирле үзидарә органнарына бирелгән дәүләт вәкаләтләрен гамәлгә ашыру турындагы хисаплар җирле үзидарә органнары тарафыннан Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органына ай саен, хисап аеннан соң килә торган айның 20 нче числосына кадәр, Татарстан Республикасы Министрлар Кабинеты билгеләгән рәвеш буенча бирелә.
9 статья. Җирле үзидарә органнарының үзләренә тапшырылган дәүләт вәкаләтләрен гамәлгә ашыруларын тикшереп тору 

Җирле үзидарә органнарына тапшырылган дәүләт вәкаләтләрен гамәлгә ашыруны тикшереп тору түбәндәгечә башкарыла:

1) Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органы тарафыннан – тапшырылган дәүләт вәкаләтләрен җирле үзидарә органнары тарафыннан тиешенчә гамәлгә ашыру өлешендә, түбәндәге юллар белән:

дәүләт вәкаләтләрен башкару турында кирәкле документларны, хисапларны һәм мәгълүматны  соратып алу;

«Россия Федерациясендә җирле үзидарә оештыруның гомуми принциплары турында» 2003 елның 6 октябрендәге 131-ФЗ номерлы Федераль законның 77 статьясында каралган тәртиптә тикшерүләр үткәрү;
2) Татарстан Республикасы башкарма хакимиятенең финанс сәясәте өлкәсендә вәкаләтле органы тарафыннан, Россия Федерациясе  бюджет законнарына һәм бюджет хокук мөнәсәбәтләрен җайга сала торган башка норматив хокукый актларга нигезләнеп, дәүләт вәкаләтләрен гамәлгә ашыру өчен бирелгән финанс чараларыннан файдалану өлешендә;
3) әлеге Законда  каралган дәүләт вәкаләтләрен тәэмин итү өчен Татарстан Республикасы милкендәге матди чараларны җирле үзидарә органнарына бушлай файдалануга тапшырган очракта, Татарстан Республикасы башкарма хакимиятенең мөлкәти мөнәсәбәтләр өлкәсендә вәкаләтле органы тарафыннан – дәүләт вәкаләтләрен гамәлгә ашыру өчен җирле үзидарә органнарына тапшырылган  дәүләт мөлкәтенең сакланышы һәм тиешенчә файдаланылуы өлешендә,  түбәндәге юллар белән:

дәүләт вәкаләтләрен башкару турында кирәкле документларны, хисапларны һәм мәгълүматны  соратып алу;

«Россия Федерациясендә җирле үзидарә оештыруның гомуми принциплары турында» 2003 елның 6 октябрендәге 131-ФЗ номерлы Федераль законның 77 статьясында каралган тәртиптә тикшерүләр үткәрү;
хокук бозуларны  бетерү һәм аларны кисәтү буенча тиешле чаралар күрү;

4) Татарстан Республикасы башкарма хакимиятенең юстиция өлкәсендә вәкаләтле органы тарафыннан – үзләренә тапшырылган дәүләт вәкаләтләре мәсьәләләре буенча җирле үзидарә органнары тарафыннан кабул ителгән муниципаль хокукый актларның Россия Федерациясе һәм Татарстан Республикасы законнарына туры килүен тәэмин итү өлешендә, түбәндәге юллар белән:

кирәкле мәгълүматны, тапшырылган дәүләт вәкаләтләрен башкару өчен җирле үзидарә органнары тарафыннан кабул ителгән муниципаль хокукый актлар проектларын, муниципаль хокукый актларны соратып алу;

тапшырылган дәүләт вәкаләтләрен башкару өчен җирле үзидарә органнары тарафыннан кабул ителгән муниципаль хокукый актлар проектларына һәм муниципаль хокукый актларга хокукый экспертиза үткәрү һәм анализ ясау.
10 статья. Җирле үзидарә органнарының дәүләт вәкаләтләрен гамәлгә ашыруын туктату шартлары һәм тәртибе 

1. Җирле үзидарә органнарының дәүләт вәкаләтләрен гамәлгә ашыруын туктату Татарстан Республикасы законы белән түбәндәге очракта башкарыла: 

1) җирле үзидарә органнары тапшырылган дәүләт вәкаләтләрен җайга салу өлкәсендә законнар таләпләрен үтәмәгәндә яисә тиешенчә үтәмәгәндә; 

2) җирле үзидарә органнары һәм аларның урындагы затлары әлеге Законны бозуларны бетерү турындагы күрсәтмәләрне үтәмәгәндә; 

3) федераль законнар яисә Татарстан Республикасы законнары җирле үзидарә органнары тарафыннан дәүләт вәкаләтләрен гамәлгә ашыру мөмкинлеген юкка чыгарырлык итеп үзгәртелгәндә.

2. Җирле үзидарә органнарының  дәүләт вәкаләтләрен гамәлгә ашыруны туктату файдаланылмаган финанс чараларын һәм дәүләт вәкаләтләрен гамәлгә ашыру өчен тапшырылган башка матди чараларны  кайтарып бирүгә  китерә. 

3. Җирле үзидарә органнары дәүләт вәкаләтләрен башкару буенча  законнар таләпләрен үтәмәгән яисә тиешенчә үтәмәгән очракта, Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органы  хокук бозулар ачыкланган көннән соң ун көн эчендә  җирле үзидарә органнарына аларны бетерү турында күрсәтмә җибәрә.

4.  Ачыкланган хокук бозуларны бетерү турындагы күрсәтмә җирле үзидарә органнарына кергән көненнән соң ун көннән дә соңга калмыйча һичшиксез каралырга тиеш. Күрсәтмәне карау нәтиҗәләре турында Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органына язма рәвештә кичекмәстән хәбәр ителә.

5. Әлеге статьяның 1 өлешендә каралган очракларда Татарстан Республикасы башкарма хакимиятенең транспорт һәм юл хуҗалыгы өлкәсендә вәкаләтле органы Татарстан Республикасы Министрлар Кабинеты каравына җирле үзидарә органнарының дәүләт вәкаләтләрен гамәлгә ашыруын туктату турында тәкъдим һәм тиешле Татарстан Республикасы законы проектын кертә. 

11 статья. Йомгаклау нигезләмәләре
1. Үз көчен югалткан – 2013 елның 16 октябрендәге 79-ТРЗ  номерлы  Татарстан Республикасы Законы.
2. Дәүләт хакимияте органнарының һәм «Чаллы шәһәре» муниципаль берәмлеге җирле үзидарә органнарының норматив хокукый актлары әлеге Закон үз көченә кергән көннән соң өч ай эчендә  аңа  туры китерелергә тиеш.

Татарстан Республикасы 

Президенты                 М.Ш.Шәймиев

Казан, Кремль

2006 елның 28 апреле

№ 32-ТРЗ

 2006 елның 28 апрельдәге     

32-ТРЗ номерлы Татарстан 

Республикасы Законына 

кушымта 

«Чаллы шәһәре» муниципаль берәмлеге бюджетына халыкка транспорт хезмәте күрсәтүне оештыру өлкәсендә дәүләт вәкаләтләрен гамәлгә ашыруга Татарстан Республикасы бюджетыннан бирелүче субвенцияләр күләмен исәпләп чыгару методикасы

1. Әлеге Методика «Чаллы шәһәре» муниципаль берәмлеге җирле үзидарә органнарының халыкка транспорт хезмәте күрсәтүне оештыру өлкәсендә дәүләт вәкаләтләрен башкаруын финанс белән тәэмин итү максатларында субвенцияләр исәпләп чыгарганда кулланыла.

2. «Чаллы шәһәре» муниципаль берәмлеге бюджетына субвенцияләр муниципаль берәмлекнең башкарма комитетында дәүләт вәкаләтләрен үтәү буенча әйдәүче белгеч хезмәте өчен еллык акчалата түләү күләменнән һәм шәһәр округының 250 мең кешесенә бер әйдәүче белгеч исәбеннән дәүләт вәкаләтләрен үтәү буенча белгечләр саныннан чыгып бүленә.

3. Халыкка транспорт хезмәте күрсәтү өлкәсендә дәүләт вәкаләтләрен гамәлгә ашыру өчен шәһәр округына Татарстан Республикасы бюджетыннан субвенция күләме түбәндәге формула буенча билгеләнә: 

Р = Д x Ч/250 000,
 монда:

Р – халыкка транспорт хезмәте күрсәтү өлкәсендә дәүләт вәкаләтләрен гамәлгә ашыру өчен «Чаллы шәһәре» муниципаль берәмлеге бюджетына Татарстан Республикасы бюджетыннан субвенция күләме;

Д – муниципаль берәмлек башкарма комитетында дәүләт вәкаләтләрен үтәү буенча бер әйдәүче белгечкә еллык акчалата түләү күләме;

Ч – «Чаллы шәһәре» муниципаль берәмлеге халкы саны.

